Materialsammlung zu Projekt Rom: Roma in situ

PR pp. 29, 31, 33, 35f., 38, 40ff., 49, 56, 59, 72f., 74ff.; Q&A pp. 7f., 10ff.

Varro, Kapitol

Capitolinum dictum, quod hic, cum fundamenta foderentur aedis Iovis, caput humanum dicitur inventum. Hic mons ante Tarpeius dictus a virgine Vestale Tarpeia, quae ibi ab Sabinis necata armis et sepulta: cuius nominis monimentum relictum, quod etiam nunc eius rupes Tarpeium appellatur saxum. 

M. Terentius Varro, de lingua Latina 5, 42  (42W.)  

Reiterstatue des Mark Aurel
Aliud signum aeneum est ante palatium domini papae, equus videlicet immensus et sessor eius. Quem peregrini Theodericum, populus vero Romanus Constantinum dicunt, at cardinales et clerici Romanae curiae seu Marcum seu Quintum Quirinum appellant. 

Hoc autem memoriale mira arte perfectum super quattuor columnas aeneas antiquitus ante aram Iovis in Capitolio stabat, sed beatus Gregorius equitem et equum suum deiecit et quattuor columnas praefatas in ecclesia beati Iohannis Lateranensis posuit. Romani vero equitem cum equo ante palatium domini papae posuerunt. 

Eratque equus et eques et columnae optime deauratae, sed pluribus in locis partem auri abrasit Romana avaritia, partem vero vetustas delevit. Sedet autem eques manum dexteram dirigens tamquam populo loquens vel imperans; sinistra manu frenum retentat, quo caput equi in dexteram partem obliquat, tamquam alio diversurus.  

Magistri Gregorii narratio de mirabilibus urbis Romae (12./13. Jh.)  (125W.)   

Lupa Capitolina

Nam profecto memoria tenetis Cotta et Torquato consulibus complures in Capitolio res de caelo esse percussas, cum et simulacra deorum depulsa sunt et statuae veterum hominum deiectae et legum aera liquefacta et tactus etiam ille, qui hanc urbem condidit, Romulus, quem inauratum in Capitolio, parvum atque lactantem, uberibus lupinis inhiantem fuisse meministis. 

M. T. Cicero, Cat. 3,19  (52W.)  
In porticu etiam ante hiemale palatium domini papae est imago aenea illius lupae, quae dicitur Remum et Romulum aluisse. Sed hoc quidem fabulosum est. Nam Lupa quaedam mulier eximiae pulchritudinis antiquitus Romae fuit. Haec Remum et Romulum in Tiberi proiectos invenit et pro suis aluit. Quae ideo Lupa dicta est, quoniam pulchritudine sua et illecebris suis homines in amorem suum rapiebat. Haec autem lupa aenea arieti aeneo insidiatur, qui ante palatium praefatum aquam abluendis manibus ore emittit. Lupa etiam quondam singulis mammis aquam abluendis manibus emittebat, sed nunc fractis pedibus a loco suo divulsa est.  

Magistri Gregorii narratio de mirabilibus urbis Romae (12./13. Jh.)  (95W.)  

Forum Romanum

Hoc, ubi nunc fora sunt, udae tenuere paludes;


amne redundatis fossa madebat aquis.

Curtius ille lacus, siccas qui sustinet aras,


nunc solida est tellus, sed lacus ante fuit. 




Ovid, Fasti VI, 401-404  (28W.)  

Carcer Mamertinus

In eum locum postquam demissus est Lentulus, vindices rerum capitalium, quibus praeceptum erat, laqueo gulam fregere. ... de Cethego, Statilio, Gabinio, Caepario eodem modo supplicium sumptum est. 

C. Sallustius Crispus, Cat. 55  (27W.)  
Rostra

Naves Antiatium partim in navalia Romae subductae, partim incensae, rostrisque earum suggestum in foro exstructum adornari placuit, rostraque id templum appellatum. 

T. Livius, VIII 14,12  (21W.)  
Ficus, olea, vitis

Colitur ficus arbor in foro ipso ac comitio Romae nata, sacra fulguribus ibi conditis magisque ob memoriam eius, quae conditores imperii in Lupercali prima protexit. Ruminalis appellata, quoniam sub ea inventa est lupa infantibus praebens rumim – ita vocabant mammam. Eodem loco est vitis atque olea, umbrae gratia sedulitate plebeia satae. 

C. Plinius Secundus Maior, nat. hist. XV, 77f., gek.  (50W.)  

Lacus Curtius

Addenda:

Ad veterem portam Palati Romulus et ipse turba fugientium actus, arma ad caelum tollens, „Iuppiter, tuis“ inquit „iussus avibus hic in Palatio prima urbi fundamenta ieci. Arcem iam scelere emptam Sabini habent; inde huc armati superata media valle tendunt; at tu, pater deum homi​numque, hinc saltem arce hostes; deme terrorem Romanis fugamque foedam siste. Hic ego tibi templum Statori Iovi, quod monumentum sit posteris tua praesenti ope servatam urbem esse, voveo.“ Haec precatus, veluti sensisset auditas preces, „Hinc“ inquit, „Romani, Iuppiter optimus maximus resistere atque iterare pugnam iubet.“ 

T. Livius I, 12, 1-7  (88W.)  

Restitere Romani tamquam caelesti voce iussi; ipse ad primores Romulus provehit. Mettius Curtius ab Sabinis princeps ab arce decucurrerat et effusos egerat Romanos clamitans „Vicimus perfidos hospites inbelles hostes; iam sciunt longe aliud esse virgines rapere, aliud pugnare cum viris.“ In eum haec gloriantem cum globo ferocissimorum iuvenum Romulus impetum facit. Ex equo tum forte Mettius pugnabat; eo pelli facilius fuit. Pulsum Romani persequuntur; Mettius strepitu sequentium trepidante equo in paludem sese coniecit. Monumentum eius pugnae, ubi primum ex profunda emersus palude equus Curtium in vado statuit, Curtium lacum appellarunt. 

T. Livius I, 12,8-13,5 gek.  (90W.)  

Tempel des Castor und Pollux

Cum apud lacum Regillum A. Postumius dictator et Tusculanorum dux Mamilius Octavius magnis viribus inter se concurrerent ac neutra acies aliquamdiu pedem referret, Castor et Pollux, Romanarum partium propugnatores visi, hostiles copias penitus fuderunt. 

Item bello Macedonico P. Vatinius, Reatinae praefecturae vir, noctu urbem petens existimavit duos iuvenes excellentis formae, albis equis residentes, obvios sibi factos nuntiare die, qui praeterierat, Persen regem a Paulo captum. Quod cum senatui indicasset, tamquam maiestatis eius vano sermone contemptor in carcerem coniectus <est>. Postquam Pauli litteris illo die Persen captum <esse> apparuit, et custodia liberatus et insuper agro ac vacatione donatus est. 

Castorem vero et Pollucem etiam illo tempore pro imperio populi Romani excubuisse cognitum est, quo ad lacum Iuturnae suum equorumque sudorem abluentes visi sunt, iunctaque fonti aedis eorum nullius hominum manu reserata patuit. 

Valerius Maximus I, 8,1, gek.  (131W.)  
Quelle der Iuturna

Iuturnae fons est in Italia saluberrimus – iuxta Numicum fluvium –, cui nomen a iuvando est inditum; cum enim naturaliter omnis aqua noxia sit extraneorum corporibus, hic omnibus saluberrimus fons est. De hoc autem fonte Romam ad omnia sacrificia aqua adferri consueverat.
Maurus Servius Honoratus,  Aeneis 12  (41W.)  

Palatin

Roma quadrata

Ut adfirmat Varro, Romam condidit Romulus, Marte genitus et Rea Silvia, vel ut nonnulli Marte et Ilia: dictaque primum est Roma quadrata, quod ad aequilibrium foret posita. Ea incipit a silva, quae est in area Apollinis, et ad supercilium scalarum Caci habet terminum, ubi tugurium fuit Faustuli. Ibi Romulus mansitavit, qui auspicato murorum fundamenta iecit duodeviginti natus annos, undecimo Kalendas Maias. ... Idem Romulus regnavit annos septem et triginta. 

C. Iulius Solinus, Collectanea 1,17-18 gek.  (69W.)  
Amphitheatrum Flavium

Hic ubi sidereus propius videt astra colossus


et crescunt media pegmata celsa via,

invidiosa feri radiabant atria regis


unaque iam tota stabat in urbe domus;

hic ubi conspicui venerabilis Amphitheatri


erigitur moles, stagna Neronis erant;

hic ubi miramur velocia munera thermas,


abstulerat miseris tecta superbus ager;

Claudia diffusas ubi porticus explicat umbras,


ultima pars aulae deficientis erat.

Reddita Roma sibi est et sunt te praeside, Caesar,


deliciae populi, quae fuerant domini.





Martial, liber de spectaculis II  (71W.)  
Addenda:

Casu in meridianum spectaculum incidi, lusus exspectans et sales et aliquid laxamenti, quo hominum oculi ab humano cruore acquiescant. Contra est: quidquid ante pugnatum est misericordia fuit; nunc omissis nugis mera homicidia sunt. Nihil habent quo tegantur; ad ictum totis corporibus expositi numquam frustra manum mittunt. … Non galea, non scuto repellitur ferrum. … Mane leonibus et ursis homines, meridie spectatoribus suis obiciuntur. 






Seneca, ep. VII, 3f. gek.  (63W.)  

Forum boarium – Tiberinsel

Addenda:

Zum Herkuleskult:

At vero traditur Hercules … superato Geryone agens nobile armentum … forte in ea loca venisse et ubertate pabuli delectatus … aliquam​diu sedem ibi constituisse. Quae cum in valle, ubi nunc est circus maximus, pascerentur, neglecta custodia, quod nemo credebatur ausurus violare Herculis praedam, latronem quendam regionis eiusdem … octo boves in speluncam, quo minus furtum vestigiis colligi posset, caudis abstraxisse. Cumque inde Hercules proficiscens reliquum armentum praeter eandem speluncam ageret, forte inclusas boves mugisse atque ita furtum detectum <esse>. Interfectoque Caco Euandrum … hospiti obviam isse gratantem, quod tanto malo fines suos liberasset. 

Incerti auctoris, de origine gentis Romanae 7 gek.  (94W.)  
Zur Tiberinsel 

Romani ob pestilentiam responso monente ad Aesculapium Epidauro arcessendum decem legatos principe Q. Ogulnio miserunt. Qui cum eo venissent et simulacrum ingens mirarentur, anguis e sedibus eius elapsus venerabilis, non horribilis, per mediam urbem cum admiratione omnium ad navem Romanam perrexit et se in Ogulnii tabernaculo conspiravit. Legati deum vehentes Antium pervecti, ubi per mollitiem maris anguis proximum Aesculapii fanum petiit et post paucos dies ad navem rediit; et cum adverso Tiberi subveheretur, in proximam insulam desiluit, ubi templum ei constitutum et pestilentia mira celeritate sedata est.

Incerti auctoris, de viris illustribus 22,1-3  (87W.)  

Cum quidam aegra et adfecta mancipia in insulam Aesculapi taedio medendi exponerent, omnes qui exponerentur liberos esse sanxit, nec redire in dicionem domini, si convaluissent; quod si quis necare quem mallet quam exponere, caedis crimine teneri.
Sueton, divus Claudius 25 gek.  (36W.)  


Domus aurea

Roma domus fiet:  Veios migrate, Quirites,


si non et Veios occupat ista domus. 
Non in alia re tamen damnosior quam in aedificando domum a Palatio Esquilias usque fecit, quam primo transitoriam, mox incendio absumptam restitutamque auream nominavit. De cuius spatio atque cultu suffecerit haec rettulisse: Vestibulum eius fuit, in quo colossus CXX pedum staret ipsius effigie; tanta laxitas, ut porticus triplices miliarias haberet; item stagnum maris instar, circumsaeptum aedificiis ad urbium speciem; rura insuper arvis atque vinetis et pascuis silvisque varia, cum multitudine omnis generis pecudum ac ferarum. In ceteris partibus cuncta auro lita, distincta gemmis unionumque conchis erant; cenationes laqueatae tabulis eburneis versatilibus, ut flores, fistulatis, ut unguenta desuper spargerentur; praecipua cenationum rotunda, quae perpetuo diebus ac noctibus vice mundi circumageretur, balineae marinis et albulis fluentes aquis. Eius modi domum cum absolutam dedicaret, hactenus comprobavit, ut se diceret quasi hominem tandem habitare coepisse.
C. Suetonius Tranquillus, Nero 31,1-2  (131W.)  
Quis negat Aeneae magna de stirpe Neronem?


sustulit hic matrem, sustulit ille patrem. 
Mausoleum Augusti
Adhibito honoribus modo bifariam laudatus est: pro aede Divi Iuli a Tiberio et pro Rostris veteribus a Druso Tiberi filio, ac senatorum umeris delatus in Campum crematusque. Nec defuit vir praetorius, qui se effigiem cremati euntem in caelum vidisse iuraret.

Reliquias legerunt primores equestris ordinis tunicati et discincti pedibusque nudis ac Mausoleo condiderunt. Id opus inter Flaminiam viam ripamque Tiberis sexto suo consulatu exstruxerat circumiectasque silvas et ambulationes in usum populi iam tum publicarat. 

Iulias filiam neptemque, si quid iis accidisset, vetuit sepulcro suo inferri. Tribus voluminibus, uno mandata de funere suo complexus est, altero indicem rerum a se gestarum, quem vellet incidi in aeneis tabulis, quae ante Mausoleum statuerentur, tertio breviarium totius imperii. 

C. Suetonius Tranquillus, Div. Augustus 100,3-4; 101,3-4 gek.  (114W.)  
Augustus’ Taten

Cum ex Hispania Galliaque ... Romam redi, Ti. Nerone P. Quintilio consulibus (13 v.Chr.) aram Pacis Augustae senatus pro reditu meo consacrandam censuit ad campum Martium, in qua magistratus et sacerdotes virginesque Vestales anniversarium sacrificium facere iussit.  

Res gestae Divi Augusti 12 gek.  (37W.)  
Addenda:

Curiam ... templumque Apollinis in Palatio cum porticibus, aedem divi Iuli, … porticum ad circum Flaminium, quam sum appellari passus ex nomine eius, qui priorem eodem in solo fecerat, Octaviam. … feci.

Capitolium et Pompeium theatrum … impensa grandi refeci sine ulla inscriptione nominis mei. ... Forum Iulium et basilicam quae fuit inter aedem Castoris et aedem Saturni … perfeci. … Duo et octoginta templa deum in urbe … ex auctoritate senatus refeci nullo praetermisso quod eo tempore refici debebat. ...

In privato solo Martis Ultoris templum forumque Augustum ex manibiis feci. Theatrum ad aedem Apollinis in solo magna ex parte a privatis empto feci, quod sub nomine M. Marcelli generi mei esset. 

Augustus, RGDA 19-21 gek.  (113W.)  

Urbem … excoluit adeo, ut iure sit gloriatus marmoream se relinquere, quam latericiam accepisset.

Sueton, divus Augustus c.28  (14W.)  
Pantheon

Pantheon autem praetereo, quod quondam erat idolium omnium deorum, immo demonum. Quae domus nunc dedicata ecclesia in honore omnium sanctorum Sancta Maria Rotunda vocatur, cum sit omnium sanctorum ecclesia. Haec quidem habet porticum spatiosam, multis et mirae altitudinis columnis marmoreis sustentatam. Ante quam conchae et vasa alia miranda de marmore porfirico et leones et cetera signa de eodem marmore usque in hodiernum diem perdurant. Cuius quondam tectum deauratum fuit per totum, sed immoderatus amor habendi et auri sacra fames Romani populi aurum abrasit et templum deorum suorum deturpavit. Qui ob inexplebilem cupiditatem ... a nullo scelere manum retraxit aut retrahit. 
Magistri Gregorii narratio de mirabilibus urbis Romae (12./13. Jh.)  (100W.)  






